
26

E quando a l'ha finîo de vaghezzâse

A gh'applica sciù a bocca uña ventosa,

E a vâ: ch'a l'è assuefæta a retirâse

A ro giorno ra bella mariziosa,

Per stá co i sœu diavi a conseggiâse:

Rinaldo o resta lì, ch'a n'è girosa

E o no se pœu sbandâ tanto ni quanto:

O ch'o sta solo, o con ra bella accanto:


27

Quando ra nœutte poi desmûa ro mondo,

E ciamma amô Mercanti a ra buttega,

Camiñan schiffi, e barche lì a dâ fondo

In carma ciatta con ro sò collega.

Aoura mentre che Armida int'ro profondo

Studio dra sò magia tutta a s'impiega,

Ri doî, che zà v'hò dîto, sciortan fœura,

E se fan veì da questo Bardasciœura.


28

Comme bravo cavallo, che levaoù

De sotta a ro speron, e ra bacchetta,

A fâ dri belli zœughi accostumaoù,

Se un te ro mette all'ærba int'ra stalletta,

O sta queto; ma poi se un’ommo armaoù

O vè a cavallo, o sente ra trombetta,

O se scorda ro fen, l'ærba, ra stalla,

O l'adrizza ri oregge, o sâta, o balla.


29

Così Rinaldo in veìse lì ûria, e bûria

Ro lampo de quell'arme int'ro mostaçço,

O repiggia ri spiriti, o s'infuria,

D'agnello o se fa Lovo, anzi Lovasso;

Benchè dætose tutto a ra bellûria

L'amô l'avesse fæto un michelasso.

S'accosta intanto Ubaldo, e de diamante

Ro scuddo o ficca int'rj œuggi a ro mercante.


30

Lê ghe dà un'œuggiadiña, e o s'appascioña,

Ch'o se vedde lì tutto inçipriaoù,

Comme se o foisse avanti a ra Garsoña.

E dro tutto o ghe pâ d'êsse cangiaoù;

O vedde ra sò spâ chi n'è ciù boña,

Ch'a l'ha fæto ra ruzze a ro sò laoù.

Questo ghe fa bruxâ tanto ra bocca,

Ch'o vorræ che ra spâ foisse uña rocca.


31

Comme doppo dormîo piffaramente,

Un s'addescia, se storçe, e se remeña;

Così Rinaldo in veisse lì presente

Cos'o l'è devegnûo, tanto o se peña

De veì che un’ommo comme lê varente

O sæ poi deventaoù de questa meña,

Che per fuzzî da lô, (povero Figgio!)

O se saræ ficcaoù drentr'un coniggio.


32

Ghe disse Ubaldo intanto: Addio pôtron,

L'Asia, l'Europa ancœu l'è tutta in guerra,

E ognun chi ha un pô de fêde int'ro gippon

Se vedde caminâ per mâ e per terra;

Ti solo, ti stæ chì, bello mincion,

Apprœuvo a re fâdette d'uña Pærra?

Ti solo in ste delizie confinaoù

Per amô d'uña cagna? o che peccaoù!

